
«Жақсының аты өлмейді,

                                                                                            Ғалымның хаты өлмейді»

Алдымен ғылым адамзатқа берері ұшан-теңіз мұхит болса, ғалым сол мұхиттың бетінде жүзген ақ желкенді қайық сияқты. Ғылымның асау толқындарына қарсы тойтарыс беріп, оның ашылмаған жаңалықтары жолында бар ғұмырын арнайтын өмірге ғашық пенде. Олай болса, тірісінде халқының алғысына бөлене білген ғылым мен еңбек әлемінің ірі тұлғалары аз емес-ті. Қасиетті қазақ топырағы да өз кезегінде өз құрсағынан талай да от жүрек ерлерді, жезтаңдай әншілер мен сұңқар көмей шешендерді, би-көсемдерді және көзі ашық, көкірегі ояу білім мен ғылым жанашырларын да дүниеге әкелген болатын. Солардың қатарына қазақ ғылымының өркендеуіне өз үлесін қосып, ел жадында ерен еңбектерімен қалған ҚЗ ҰҒА академигі, физика-математика ғылымдарының докторы, қазақ халқының біртуар азаматтарының бірі- Әбділдин Мейірхан Мүбарәкұлы. 

     Әбділдин Мейірхан Мүбарәкұлы – 1938жылы 16 наурызда Алтай өлкесі, Троицк ауданындағы Зигаинова ауылында дүниеге келген болатын. 1959 жылы С.М.Киров атындағы (қазіргі Әл-Фараби атындағы Қазақ ұлттық университеті) Қазақ мемлекеттік университетінің физика факультетін бітірген. Еңбек жолын инженер-лаборанттықтан бастап, бар ғұмырын Қазақстанның ғылымы мен білім саласына арнады. Ол әр жылдары А.А Жданов атындағы Ленинград университетінің аспиранты (1961-1965жж), кіші ғылыми қызметкер (1966ж); Қазақ КСР ҒА Астрофизика институтының аға ғылыми қызметкері (1967-1979жж) болды. 1966 жылы кандидаттық диссертация, 1985 жылы «Теориялық және математикалық физика» мамандығы бойынша докторлық диссертация қорғады.

      Ол 1970 жылдан бастап Әл-Фараби атындағы Қазақ ұлттық университетінде 40 жылдан астам табан аудармай қызмет істеді. 1970-1981 жылдары және 1986 жылдан өмірінің соңына дейін теориялық физика кафедрасының меңгерушісі болды. ҚазМУ-дың ректоры болып жұмыс атқарды. Ол осы қызметке оқытушы –профессорлардың қолдауымен және құпия дауыс беру арқылы сайланған алғашқы ректор болатын. 

Мейірхан Мүбарәкұлы Эйнштейннің гравитациялық теориясы бойынша бұрынғы ТМД елдері ішіндегі білікті да білгір, мықты мамандардың бірі еді. Қазақстан Республикасындағы іргелі зерттеулердегі басым бағыт “Теориялық физиканың” негізгі ұйымдастырушысы, “Гравитациялық, электромагниттік, күшті және әлсіз әсерлесулер” атты іргелі зерттеулер бағдарламасының жетекшісі болды. Оның ғылыми жетекшілігімен бірнеше кандидаттық және докторлық диссертациялар қорғалды. Мейірхан Мүбәрәкұлынан тәлім-тәрбие алған мыңдаған шәкірттер бүгінде тәуелсіз республикамыздың түкпір-түкпірінде болашақ ұрпақ үшін еңбек етуде. Оның 200-ден астам ғылыми мақаласы, 3 –монографиясы жарық көрді. 

Ал, егерде ғалымның ғылым әлеміндегі еткен ерең еңбектері мен қалдырған құнды мұраларына тоқталатын болсақ, салыстырмалық және гравитациялық теорияның күрделі мәселелерін шешуге арналған Эйнштейннің жалпы салыстырмалы теориясындағы денелер қозғалысы проблемасын зерттеді, денелердің ілгерілмелі және айналмалы қозғалысының релятивистік теңдеулерін негіздеді, Эйнштейннің гравитация теориясы механикасының мәселелерін зерттеудің жаңа әдістерін дамытты, жалпы салыстырмалық теориясы негізінде денелер қозғалысының адиабаттық теориясын түзеді, дененің меншікті айналысы жөніндегі мәселелерді зерттеуде гидродинамикалық аналогияны қолдану идеясын ұсынды.


Ғұлама ғалым жан-жақты болатын. Тек жаратылыстану ғылымдарын ғана емес, барлық ғылымды да бір-бірімен ұштастыра алатын. Ол қазақ елінің ауыз әдебиетін жатқа білетін. Әл-Фараби философиясынан ой толғап, Асан қайғы, Бұқар жырау, Махамбет, Абай және Жамбыл өлеңдерін түйдектей айтатын. Жаны лирикаға жақын болғандықтан да болар, ғалым ағамыз достыққа адал, ағалыққа берік болатын. Ол өзінен бұрынғы ұлылардан үлгі ала жүріп, кейінгі буынға өзіндік өнеге көрсете білді. Ол кісінің тіліп түсетін уытты да өткір тілі өзгелерге айбар болатын. Сондықтан да ол өз айналасына білім, ғылым саласына шын берілген, нағыз білімдар, адал жандарды топтастырды.


Ғылым десе ішкен асын жерге қоятын Мейірхан аға тек ғылыммен ғана шектеліп қоймай, дүниедегі болып жатқан түрлі құбылыстардың қыр-сырын ашуға ұмтылып, үнемі қызығушылық танытты. Бұл оның ізденімпаз жан-жақты ғалым екендігін бізге аңғартады. Жалпы, Мейірхан Әбділдин сияқты ғалымдар ғасырында бір туатын асыл тұлғалардың қатарында. Ол тек ұлағатты ұстаз емес, сонымен қатар жанұясына жылуын сыйлай білген аяулы жар, ардақты әке, жолдастарына адал дос та бола білді. Ортамыздан асыл ағамызды алып кеткен ажал желден жүйрік атылған оқ сияқты. Егерде ардақты осы Мейірхан Мүбәрәкұлы қасымызда болғанда, ол бүгінде 75 жасқа толатын еді. “Жазмыштан озмыш жоқ”- дейді. Өз ойымды қорытындылай келе, қазақтың ұлы ақыны Абай Құнанбайұлының бір шумақ өлеңімен аяқтағым келеді:

Адамзат бұл өмірге бой алдырған,                                                                                                                                                                                                                                  Бой алдырып аяғын көп шалдырған.                                                                                               Өлді деуге бола ма ойлаңдаршы.                                                                                   Артында мәңгі өшпейтін із қалдырған.






        Теориялық және ядролық физика кафедрасының 

                                                      аға оқытушысы Таукенова Алия Сембекқызы

